
Svasti Garbhavinayaka Ashtakam

స్వస్తిగర్భవినాయకాష్టకమ్

(సన్తానగోపాలశర్మకృతమ్)

శ్రీపతిప్రియభాగినేయముమాసుతం   శివనన్దనం
భక్తవత్సలమప్రమేయమనాదిమన్తవివర్జితమ్   ।
సర్వలోకహితఙ్కరం నమతామభీష్టదముత్తమం
స్వస్తిగర్భవినాయకం ప్రణమామి  షణ్ముఖసోదరమ్ ॥ ౧॥
ఆఖువాహనమమ్బికాసుతమప్రమేయగుణోజ్జ్వలం 
సర్వసిద్ధిదమీశపుత్రమచిన్త్యపుణ్యఫలప్రదమ్    ।
నారదాదిమునీన్ద్రషట్పదసేవితాఙ్ఘ్రిసరోరుహం 
స్వస్తిగర్భవినాయకం ప్రణమామి  శఙ్కరనన్దనమ్  ॥౨॥
దృప్తముగ్ధశఠాది  దుస్త్యజవిఘ్నకారణవారణం
సచ్చరిత్రవిచిత్రదుస్త్యజవిఘ్నవారణవారణమ్   ।
వాసవాది సురాసురైరనిశం  ప్రపూజితవిగ్రహం 
స్వస్తిగర్భవినాయకం ప్రణమామి  లోకహితఙ్కరమ్ ॥ ౩॥
సర్వరోగహరం హరాత్మజమమ్బుజాసనపూజితం
భక్తవత్సలమగ్రదిక్పరిపాలకం  త్రిశిరఃపురే  ।
నన్దివన్దితమిన్దుభూషణమిన్దిరారమణప్రియం    
స్వస్తిగర్భవినాయకం ప్రణమామి  సర్వసుఖప్రదమ్  ॥ ౪॥
శాస్తృ నన్దిసదాశివేన్ద్ర   నరాననాదివినాయకైః
వేదమాతృ జగద్గురూతమ  శఙ్కరాదిభిరేవ చ ।
స్కన్దమారుతిదక్షిణాస్య  నవగ్రహైరపి   దుర్గయా
సర్వతః పరివారితోఽయమతీవ చారు విరాజతే ॥ ౫॥
వేదపారగతైరభిష్టుతమన్వహం   నిజసన్నిధౌ
వేదమూర్తిమమోఘభాగ్యదమాదిమాది గజాననమ్ ।
వేదశాస్త్ర పురాణపణ్డితమణ్డితప్రియ    సన్నిధిం

వేద కోన్విమముత్తమోత్తమదైవతం  కలినాశనమ్ ॥౬॥
త్రైశిరః  పురమాతృభూతశివాలయం పరిపాలయన్
పూర్వదిక్స్థిత  ఏష నూనమపూర్వసున్దరవిగ్రహః   ।
స్వస్తిగర్భవినాయకోఽయముపాస్యతామను సేవ్యతాం
ప్రాప్తుమాయురరోగతామతులం  యశోఽఖిల సమ్పదః ॥ ౭॥
లడ్డుకై  రుచిరైరతిప్రియమోదకైస్సరసైర్నవైః    
ఇక్షుఖణ్డ కపిత్థదాడిమనారికేల  ఫలైరపి  ।
ఏకవింశతి సఙ్ఖ్యయా  కృతవన్దనైరపి   తోషితః
స్వస్తిగర్భవినాయకో  విదధాతి నః శుభమఙ్గలమ్  ॥౮॥
ఇతి సన్తానగోపాలశర్మకృతం స్వస్తిగర్భవినాయకాష్టకం  సమ్పూర్ణమ్  ।

